
Аnnоtаtsiyа: Annotatsiya: Mazkur maqolada O'zbekiston Respublikasida axborot olishning konstitutsiyaviy 
huquqiy asoslari, axborot olishning huquqiy mexanizmlari tahlil etilgan. Fuqarolik jamiyatida axborot olishning 

Axborot olish insonning shaxsiy huquq va erkinliklaridan biri hisoblanib, uning kamol 

topishida, ma'nan yuksalishida va dunyoqarashining kengayishida muhim ahamiyat kasb etadi. 

Tadqiqotchi axborot olish huquqining konstitutsiyaviy huquqiy asoslari haqida o'rganar ekan, 

axborot va undan foydalanishning ahamiyatini to'liq namoyon qilish maqsadida ko'plab 

izlanishlar, tadqiqotlar olib borilganiga, uning huquqiy asoslarini qat'iy taminlash maqsadida 

xalqaro hamda milliy qonunchilikda keskin yangilanishlar bo'layotganiga guvoh bo'ldi. Biroq, 

axborot olishning huquqiy asoslarini, uning shaxslar hayotidagi ahamiyatini tushunish uchun, 

avvalo, axborot tushunchasi, uning turi va manbalarini tushunish lozim.  

O'zbekiston Respublikasi "Axborot erkinligi prinsiplari va kafolatlari to'g'risidagi 

qonun"ning 3-moddasida asosiy tushunchalar ta'rifi keltirilgan bo'lib, unga ko'ra, "axborot - 

https://doi.org/10.47390/978-9910-09-176-6/rkm-40

manbalari va taqdim etilish shaklidan qat'i nazar shaxslar, predmetlar, faktlar, voqealar, 

hodisalar va jarayonlar to'g'risidagi ma'lumotdir" deya ta'kidlangan [1]. Demak, axborot asosan 

voqea, hodisa va jarayonlar tafsiloti bo'lib, vaziyatga  aloqador har qanday shaxs va predmet 

to'g'risidagi ma'lumot deb tushuniladi. Uning manbai va taqdim etilish shaklidan qat'iy nazar 

axborot deb hisoblanadi. Axborot so'zini chuqurroq tahlil qilish maqsadida, chet el va mahalliy 

olimlar, fan doktorlari va nomzodlari fikrlari ham o'rganildi. Masalan, Ilxombekov Jasurbek 

Ilxombek o'g'lining yuridik fanlari bo'yicha falsafa doktori (PhD) dissertatsiyasi ishida, 

muallifning o'z yondashuviga ko'ra axborotga ta'rif bergan. Ya'ni ilmiy ishda shunday 

ta'kidlangan, "axborot - ma'lum tuzilish va semantik tarkibiga ega bo'lgan holda bilim, fakt, 

xabar yoki ko'rsatmalarni yetkazib beruvchi ma'lumot yoki ma'lumotlardir" [2; B.25.]. 

Haqiqatan ham axborot mavjud vaziyat haqida xabar berishdan tashqari, bilim yoki ko'rsatma 

berish xarakter xususiyatiga ham ega. Hamda bu orqali axborot qabul qiluvchiga ta'sir 

ko'rsatish kuchiga ega ma'lumotdir. N.B.Baranova va A.A.Ishinalar esa axborot odamlar 

muloqotining muhim tarkibiy qismi deb qaraydi. Uning ishonchliligi jamiyat rivojlanishi uchun 

qulay shart-sharoit yaratishini e'tirof etishgan. Hamda axborot moddiy va moddiy bo'lmagan 

dunyoning har qanday hodisasi haqidagi xabarlar, ma'lumotlar va bilimlarning mazmunidir 

degan xulosani ilgari surishgan [3; B.11.].  

Haqiqatan ham insonning shaxsiy rivojlanishida, jamiyatlararo ishonchli 

munosabatlarni yo'lga qo'yishda, voqea hodisa haqida boxabar bo'lishda, bilim va ko'rsatmalar 

olishda axborot jamiyatning muhim elementidir. Yuqoridagi ta'riflardan kelib chiqadigan 

bo'lsak, axborot bejiz xalqaro va milliy qonun hujjatlarida shaxsiy huquq erkinlik deya e'tirof 

etilib, uning daxlsizligi ta'minlanishi zaruriyati nechog'lik ahamiyatli ekanini tushunamiz. 

Axborot so'ziga mualliflik ta'rifini ham qo'shimcha qiladigan bo'lsak, "axborot - uning uzatilish 

yoki taqdim etilish shaklidan qat'iy nazar, bilim, ko'rsatma hamda voqelikning tafsilotini 

beruvchi, shu orqali inson onggiga ta'sir qilish kuchiga ega bo'lgan ma'lumotdir. Axborot, shu 

bilan birgalikda, maza-tam, sezish, ko'rish va hid bilish orqali olinadigan ma'lumot ham sanalib, 

axborotni olish inson tug'ilishi bilan vujudga keladigan tabiiy jarayondir.  

Axborot O'zbekiston Respublikasi qonunchiligiga ko'ra ayni bir qonun hujjatida yaxlit 

tasniflanmagan. Axborot yaxlit toifalarga ajratilmagan bo'lib, bu axborotdan foydalanishda 

qonun buzilish holatlarini vujudga keltirmoqda, uning tartibga solinishida ham 

sustkashliklarga olib kelmoqda. Hozirda, insonlar axborotning katta qismini internet orqali 

olishmoqda. Internet esa, to'liq tartibga solinmagan, axborotning to'g'ri yoki notog'ri ekanini 

nazorat qilish eng qiyin bo'lgan kiber makondir. Ochiq ma'lumotlar bazasida keltirilgan eng 

so'nggi statistikaga nazar soladigan bo'lsak, birgina 2024-yilning o'zida Instagram ijtimoiy 

platformasida 95 million video va foto axborot, 67.305.600 ta kunlik postlar va deyarli 1 

milliard bir minutlik videolar tarmoqqa joylashtirilgan. X platformasi (avvalgi nomi Twitter) 

esa soniyasiga 6000 ta, daqiqasiga 350.000 ta, sutkasiga esa 200 milliard twitlarni faol 

foydalanuvchilar sahifalarida joylaganlarini e'lon qilgan. WhatsApp da bu ko'rsatgich, yillik 2 

milliard xabarlar joylanganini tashkil etgan. You Tube platformasida esa, bu sonlar yanada 

yuqorilaganini ko'rishimiz mumkin. Ya'ni, soatiga 720.000 ta video xabar yuklanadi. Google 

qidiruv tizimi orqali esa, har soniyada, 40 ming qidiruv bo'lib, kunlik 3.5 milliard xabar qidirilib, 

insonlar tomonidan foydalanilgan [4]. Ushbu statistika bir savolni o'rtaga tashlaydi. Milliardlab 

kunlik aylanayotgan xabarlarning tur va toifaga ajratilganmi? Qaysi biri qonunga muvofiq 

foydalanish mumkin bo'lgan axborotlar va qaysi biri g'ayriqonuniy xususiyatga ega? 

O'zbekiston Respublikasida sohalar kesimida axborotlar turlarga ajratilganini 

ko'rishimiz mumkin. O'zbekiston Respublikasi Konstitutsiyasida, qonun bilan cheklanadigan 

axborotlar qisman ta'kidlangan. Ushbu qonunning 33-moddasida axborot olishga bo'lgan 

huquqni cheklovchi axborot turlari ta'kidlanib, agar axborot konstitutsiyaviy tuzumni, 

aholining sog'lig'ini, ijtimoiy axloqni, boshqa shaxslarning huquq va erkinlikalarini himoya 

qilish, jamoat xavfsizligimi hamda tartibini ta'minlash, shuningdek davlat sirlari yoki qonun 

bilan qo'riqlanadigan boshqa sir oshkor etilishining oldini olish maqsadida zarur holatlarda 

axborot olish huquqini cheklash nazarda tutilgan [5]. Demak bu, cheklangan axborot turi emas, 

aksincha axborot olishga bo'lgan huquqni cheklashga olib keluvchi axborot turi hisoblanadi. 

O'zbekiston Respublikasi "Axborot erkinligi prinsiplari va kafolatlari tog'risidagi qonun" 

da ham axborotning 3 katta guruhga bo'lib tasniflangan. Ushbu qonunning 3-moddasiga ko'ra, 

birinchi axborot turi bu - maxfiy axborotlardir. (Ushbu axborot turi sohalar kesimida, aholi 

salomatligi, davlat sirlari va shaxsiy ma'lumotlar to'g'risidagi qonunlarda ham o'z aksini 

topgan). Ikkinchi turi esa, bu - ommaviy axborot hisoblanib, kunlik internet, tele va radio 

ko'rsatuv hamda eshittirishlarda berib boriladigan, gazeta-jurnallarda bosib chiqariladigan 

xabar va materiallar tushuniladi. Uchinchi tur esa, hujjatlashtirilgan axborotlardir [6]. Bular, 

identifikatsiya qilish imkonini beruvchi rekvizitlari qo'yilgan holda moddiy jismda qayd etilgan 

axborotlar hisoblanadi.  

Konstitutsiyada belgilangan, axborotni olish huquqini cheklashga olib keluvchi 

axborotning kengaytirilgan versiyasini, "Axborotlashtirish to'g'risidagi qonun"ning 12¹-

moddasida ham ta'kidlangan bo'lib, unga ko'ra Veb-sayt egasi yoki boshqa axborot resurs egasi, 

shu jumladan bloggerlarning, zo'ravonlikni, faxshni, urushni, terrorizm, eksterimizm, 

separatizm g'oyalarini, davlat siri, qonun bilan qo'riqlanuvchi axborotlarni, milliy, irqiy, etnik 

va diniy adovat qo'zg'atuvchi, giyohvandlik vositalari, psixotrop moddalarni, davlat ramzlarni 

kamsituvchi mazmunga ega bo'lgan har qanday ma'lumotni foydalanish uchun tarqatmaslikni 

cheklaydi [7]. Bundan ko'rinib turibdi, yana axborotning o'ndan oshiq turi mavjud. Ushbu 

axborot turlari hali hanuz yaxlit sinf ostida birlashtirilmagan. Faqatgina, O'zbekiston 

Respublikasi Prezidenti Administratsiyasi huzuridagi Axborot va ommaviy kommunikatsiyalar 

agentligining 12.05.2025 dagi taklifiga taklifga ko'ra, "Noqonuniy kontent" tushunchasi ishlab 

chiqildi va "Onlayn-platforma va veb-saytlar foydalanuvchilarining huquqlarini himoya qilish 

to'g'risidagi" qonunning 13-moddasida ushbu ta'rif aks ettirilmoqda [8]. Ushbu moddaga 

kiritilgan ta'rif, "Axborotlashtirish to'g'risidagi" qonunning 12¹ moddasini takrori bo'lgan, 

faqatgina, "fishing va spam resurslariga havolalar" ham qo'shimcha qilingan¹⁰. Ushbu ta'rif, 

hozirda jamoatchilik muhokamasi bosqichida, jarayondagi holatda turibdi. Axborot taqdim 

etilish yoki etilmasligiga ko‘ra ham farqlanadi. Ushbu turdagi axborot ham “Axborot olish 

kafolatlari va erkinligi to‘g’risidagi qonun”da ham belgilangan. Ushbu qonundagi huquqiy 

ta’rifga ko‘ra, maxfiy va sir tutilishi lozim bo‘lgan axborot taqdim etilishi mumkin bo‘lmagan 

axborot turi sifatida qaraladi. Yuqoridagi o‘zbek olimlari va milliy qonunchilikka ko‘ra 

dissertant quyidagi axborot turlari huquqiy kuchga ega degan xulosaga keldi. Birinchi holatda 

ular asosiy uch guruhga bo‘linishi o‘rganildi. Ya’ni, maxfiy, ommaviy va hujjatlashtirilgan 

axborotlar. Ahamiyati, mazmun mohiyati va ma’lumot xarakteriga ko‘ra esa yana uch toifaga 

ajratilgani aniqlandi. Bular, axborot olish huquqini cheklovchi axborotlar, taqdim etilishi 

mumkin va taqdim etilishi mumkin bo‘lmagan axborotlar mavjud ekani aniqlandi.  

Axborot turlari va uning manbasi axborot olishning konstitutsiyaviy-huquqiy asoslarini 

ta'minlashda katta ahamiyat kasb etadi, uni to'g'ri axborot olishni tartibga solishda ham 

bevosita aloqador. Hozirgi davrda, axborot manbalari xilma-xildir. Buning sababi, uzoq davrlik 

ommaviy axborot qurilmalarining evolutsion shakllanishiga bog'lash mumkin. Axborot chop 

etuvchi mashina, Guttenberg ixtirosidan to telegraf yaratilishiga qadar vaqt oralig'ida axborot 

almashinuvi sekin sur'atda, manbalari bosma nashrlar bo'lgan. Biroq, 1870-yilda telefonning 

kashf etilishi, 1895-yilda radio, 1922-yilda esa telegraf, shundan so'ng 1930-yilda axborot 

uzatish, tarqatish va foydalanish sohasida keng ko'lmada o'zgarishlarga sabab bo'lgan vosita - 

televideniya ixtiro qilindi. Bu orqali uch-to'rt toifa axborot manbasi yuzaga keldi. Ulardan eng 

yiriklari bu, radio, bosma nashrlar va televideniya orqali efirga berish hisoblangan. Shundan 

so'ng, XX asr o'rtalarida, aniqroq qilib aytadigan bo'lsak, 1946-yilda Sent-Luis (Amerika 

Qo'shma Shtatlari)da radiotelefon tizimi yaratildi. Oradan 40 yil o'tib, axborot olish 

imkoniyatlarini yanada osonlashtiruvchi inqilobiy va olamshumul voqea insoniyat tarixida yuz 

berdi. Ya'ni 1986-yilda Internetning yaralishiga insoniyat guvoh bo'ldi. Shundan so'ng, internet 

saytlar, internet nashrlar va veb-saytlar yuzaga kela boshladi. XXI asrning "Axborot va 

texnologiyalar" asri deya e'tirof etilishiga ham ushbu ixtirolar turtki bo'lib xizmat qildi. Negaki 

shundan so'ng, Google qidiruv tizimi, You Tube platformasi, Instagram, Telegram, Facebook, 

Twitter(X), TikTok va Whatsapp kabi turfa xil axborot almashinuvini, axborot uzatish va olish 

imkoniyatlarini keskin oshirib yuborgan platformalar, ijtimoiy tarmoqlar va qidiruv tizimlari 

yuzaga keldi. Bu esa soniyalarda istalgan axborotni izlash, topish, olish, qayta ishlash, 

foydalanish va tarqatish kabi murakkab amaliyotlarni ko'z ochib yumgunchalik tezkorlikda 

amalga oshirish imkonini berdi.  

O'zbekiston Respublikasi qonunchiligiga ko'ra axborot olish tarqatish va undan 

foydalanishni tartibga soluvchi deyarli barcha qonun hujjatlarida ham axborot manbayi, uning 

resursi to'liq huquqiy ta'rifga ega. Bu shuni anglatadiki, axborotni olish jarayoni, uzatish va 

qabul qilish operatsiyalari ham, bu operativ jarayonda axborot almashinuvini ta'minlovchi 

texnik vositalar, qurilmalar, jihoz va ashyolar ham to'liq qonun nazoratiga olingan. Negaki, 

uzatilinayotgan axborotning turi, u qonuniy axborot yoki g'ayriqonuniy ma'lumotlarni o'z 

ichiga olgan axborot ekanini aniqlashdan tashqari, u qanday vosita orqali, qaysi nuqtadan va 

yana qaysi manzilga yo'nalayotganini ham to'liq tartibga solish uchun, uning manbasi va resursi 

to'liq qonun bilan belgilangan. Bu o'z navbatida, axborot bilan ishlovchi, axborotga egalik 

qiluvchi mulkdor zimmasiga qonuniy majburiyatlarni yuklashda ham alohida funkasiyani 

bajaradi. Masalan, O'zbekiston Respublikasi "Axborotlashtirish to'g'risidagi qonun" ning 3-

moddasi asosiy tushunchalar qismida ham axborot resursiga berilgan huquqiy ta'rif mavjud 

bo'lib, unga ko'ra, "axborot resursi - axborot tizimi tarkibidagi elektron shakldagi axborot, 

ma'lumotlar banki, ma'lumotlar bazasi, shu jumladan axborot tizimlarida ochiq shaklda 

joylashtiriladigan yoxud e'lon qilinadigan audio-, video-, grafik va matnli axborotlar"dir deya 

ta'kidlangan [9]. Yuqoridagi texnologik qurilmalarning kashf qilinishi, haqiqatan, axborot 

manbasiga va resursiga katta inqilobiy o'zgarishlar kiritgani ayni haqiqatdir. Chunki hozirgi 

davrda, axborot almashinuvi va uzatilishida, uning uzatilish shalllariga ko'ra manba turlari 

mavjud. Masalan, radio asosan radio to'lqinlar orqali, ovozli axborotni katta auditoriya tomon 

yo'naltiradi. Televideniya esa, rasmli, matnli, raqamli, visual va tovush orqali turli axborot 

kontentini tomoshabinlarga uzatadi. Bu axborot manbasi deyarli axborot uzatishning barcha 

shakllaridan foydalana olish xususiyatiga ko'ra, ancha ustunliklarga ega. Bosma nashrlar, 

gazeta, jurnal, bulletinlar, broshuralar va har qanday bosma nashr etilgan axborotga ega 

tarqatma materiallar, bu matnli axborot manbayi deya xarakterlanadi. Internet manba - 

hozirda televideniyaning uzoq axborotga egalik qilish manbasi sifatidagi hukmronligiga 

barham bergan, axborot manbasi sifatida qaralmoqda. Negaki, unda ham axborot ishlab 

chiqarish va uzatish shakliga ko'ra, matnli, ovozli, visual, rasmli shakllarning barchasidan aktiv 

foydalaniladi. Undan tashqari, internet manbalarning kuchli tomoni ham, axborotni turli 

axborot uzatuvchi vositalardan foydalanishidadir. Negaki, axborot hozirgi davrdagi 50 dan 

ziyod mashhur platformalar va ijtimoiy tarmoqlar orqali faol uzatiladi. Millionlab veb-saytlar, 

fuqarolik jurnalistikasi va erkin jurnalist sifatida faoliyat olib borayotgan har qanday axborot 

uzatish faoliyati bilan shug'ullanayotganlar, o'zlarining shaxsiy bloglari orqali xabar 

uzatishmoqda. Ushbu axborot manbalarini o'zida jamlovchi bu vositalarning eng mashhuri ham 

internet manbalardir. Jasurbek Ilxombekov Ilxombek o'g'lining "Internetdan axborot olishning 

konstitutsiyaviy-huquqiy kafolatlari" nomli PHD dissertatsiyasida bir statistika ushbu fikrning 

dalili bo'lib xizmat qiladi. Ushbu statistik ma'lumot Amerika Qo'shma Shtatlari tomonidan olib 

borilgan bo'lib, hozirda internet jadal sur'atlar bilan rivojlanib bormoqda. Xususan, 50 

millionlik auditoriyaga ega bo'lish uchun radioga 30 yil, televideniyaga esa 13 yil, Internetga 

esa atigi 4 yil kerak bo'lganligi alohida ta'kidlanadi [10; B.12.]. Hozirgi davrda, 50 millionlik 

auditoriyaga internet orqali faoliyat yurituvchi blogger va mashhur sport va madaniyat 

hodimlari juda qisqa muddatda erishmoqda. Demak, axborot butun jahon bo'ylab, sun'iy 

yo'ldosh apparatlari orqali ulanganligi ham, axborot kiber makonida juda katta axborot 

manbasi borligi va milliardlab axborotlar sutkasiga sizdirilayotgani yuqoridagi statistikalar 

orqali o'z tasdig'ini topdi.  

Axborot resurslari axborotga egalik qilish va saqlash jihatidan ham turli resurslarga ega. 

Masalan, O'zbekiston Respublikasi "Axborot erkinligi va kafolatlari to'g'risidagi qonunda" ham 

axborot resursi - alohida hujjatlar, axborot tizimi yoxud kutuxonadagi hujjatlar, kitoblar, 

arxivlar va idoraviy arxivlardagi, fond hamda ma'lumotlar banklaridagi hujjatlar va hujjatlar 

to'plami deb ham huquqiy maqom berilgan [11]. Agar biror shaxs, fuqaro, ilmiy tadqiqotchi 

o'ziga kerakli bo'lgan axborotni olish huquqiga ega, bunda unga yuqoridagi axborot shakllariga 

va manbalari qo'l keladi. Ular axborot shakli, resursi, turi va manbasidan qat'iy nazar axborotni 

shu resurslardan foydalangan holda olish huquqiga ega, faqat qonunga muvofiq cheklangan 

yoki taqiq qo'yilgan axborotlar bundan mustasno. Bu shuni anglatadiki, insonlar hozirda erkin 

tarzda elektron kutubxonalar, kutubxonalar, muzeylar, arxivlar, axborot xizmatlaridan 

ma'lumotni olishda hech qanday to'siqqa uchramayotganliklarining yana bir sababi ham aynan 

bu huquqning kichik elementiga qadar qonun bilan tartibga solinganligidadir degan xulosaga 

kelindi. Fuqarolik jamiyatida, axborot olish huquqi deganda, fuqarolar juda sayoz nuqtai nazar 

bilan qarasalarda, bu huquqni ta'minlashda juda ko'p mehanizmlar to'xtovsiz ishlamoqda. Agar 

ushbu mehanizmlarning bittasi ishdan chiqsa ham, axborotning cheksiz oqimining tartibi bir 

lahzada jamiyatni, davlatning bir maromda ketayotgan boshqaruv tizimini izdan chiqarishi 

mumkin. Chunki axborot insoning aqliy va psixologik holatini ham boshqaradi va ta'sir 

o'tkazadi. Nobel mukofoti nomzodi, psixolog Daniel Kahneman axborotni juda ham qudratli 

kuch, chunki u bizni qarorlarimiz ustidan baxo beradi deb aytgan, ya'ni biz chiqargan qarorlar 

yaxshi tuyilgani bilan, uni adolatli baholovchi bu axborot deb ta'rif bergan o'zining "Thinking 

fast and slow" asarida [12; B.1.]. O'zbekiston qonunchiligida belgilangan axborot manbasi va 

resursini jahon axborot makonidagi tushunchalar bilan solishtirish juda ham muhimdir. Henry 

Conor tomonidan 2025-yildan chop etilgan "Axborot manbasi: asosiy tushunchalar, tuzilish va 

Jurnalistika" nomli maqolasida axborot manbasini turli tomondan guruhlab, tasniflashga 

harakat qilgan. Ushbu maqolada, "Axborot resurslarini tasniflashning bir qancha sabablari bor. 

Tarkibiga ko'ra ularni quyidagilarga bo'lish mumkin: ilmiy, ijtimoiy-siyosiy, shaxsiy 

ma'lumotlar, normativ, ekologik va boshqalar. Shakl bo'yicha hujjatlashtirilgan va hujjatsiz 

axborot resurslarini ajratish mumkin. Bu hujjatlar, o'z navbatida, matn, grafik, audio, foto va 

video hujjatlar, elektron manbalarga bo'linadi. Mulkchilik shakliga ko'ra ular quyidagilarga 

bo'linadi: davlat axborot resurslari, munitsipal, davlat tashkilotlariga tegishli va xususiy 

resurslar" deya yanada to'liq ta'rif berganini ko'rishimiz mumkin[13; B.2.]. Ya'ni haqiqatan ham 

axborotni uning mohiyati, shakli, tarkibi, axborotni uzatish xususiyatiga ko'ra sinflarga bo'lib 

chiqish, qonun hujjatlaridagi huquqiy bo'shliqlarni kamaytirishga xizmat qiladi 

Ushbu qism bo'yicha xulosa qiladigan bo'lsak, axborot resurs va manbalari mazmun 

mohiyati va tarkibiga ko'ra ilmiy, ijtimoiy siyosiy, ekologik va shaxsiy axborot manbalari 

sifatida guruhlanadi. Axborot shakliga ko'ra hujjatlashtirilgan va hujjatlashtirilishi lozim 

bo'lmagan axborotlar. Axborot tarqatish va uzatish xususiyatiga ko'ra, matnli, vizual, audio, foto 

va video hujjatlarga bo'linishga ega hisoblanadi. Mulkchilik shakliyatiga ko'ra, axborot resurlari 

davlat tashkilotiga tegishli manbalar, ochiq axborot resurslari va shaxsiy axborot (xususiy 

resurslar) sifatida tasniflanadi degan xulosaga kelindi 

